
Izvještaj sa seminara
„Specifičnosti suđenja u predmetima korupcije“
Centar za edukaciju sudija i javnih tužilaca RS, Banjaluka, 30. i 31. maj 2017. godine
U zajedničkoj organizaciji Centara za edukaciju sudija i javnih tužilaca u Republici Srpskoj i Federaciji Bosne i Hercegovine, te Projekta pravosuđa u Bosni i Hercegovini koji provodi USAID, dana 30. i 31. maja 2017. godine, u prostorijama Centra za edukaciju sudija i javnih tužilaca u Republici Srpskoj, održan je seminar na temu specifičnosti suđenja u predmetima korupcije. Seminar, na kojem su predavači bili gospodin Hilmo Vučinić, sudija Suda BiH i gospodin Richard S. Gebelein, bivši sudija pomenutog suda, je pohađalo ukupno 28 nosilaca  pravosudnih funkcija iz cijele Bosne i Hercegovine. 
Tokom ovog dvodnevnog seminara edukatori su  govorili o ulozi sudije u fazi istrage u premetima korupcije i uopšte, zatim o posebnim pitanjima koja se u predmetima korupcije javljaju u prethodnom postupku uključujući posebne istražne radnje, pitanje pritvora i sl, o odnosu sa medijima, imajući u vidu medijsku eksponiranost ovih predmeta, o važnosti potvrđivanja optužnice u ovim predmetima, te svim pitanjima koja se odnose na potvrđivanje optužnice. Govorilo se i o upravljanju glavnim pretresom, izvođenju i ocjeni dokaza u predmetima korupcije, naročito o ocjeni iskaza saučesnika, te posebno nalaza i mišljenja vještaka. Edukatori su obradili i temu pisanja presude u predmetima korupcije sa naglaskom potrebe da ona bude razumljiva za javnost upravo iz razloga specifičnosti ove vrste predmeta.
Tokom ove edukacije, učesnici su bili vrlo aktivni u smislu postavljanja pitanja, iznošenja komentara, stavova, te svojih iskustava iz prakse, što je u velikoj mjeri doprinijelo kvalitetu održane edukacije. Posebno aktivna diskusija se vodila oko pitanja kao što su zakonitost dokaza tj. da li je sudija za prethodno saslušanje ovlašten da pazi na zakonitost dokaza ili ne kao i oko problema postojanja velikog broja neurednih i lažnih nalaza i mišljenja vještaka u praksi. Prisutni učesnici i edukatori su zauzeli stav da se moraju početi procesuirati vještaci koji ne rade savjesno svoj posao kao i da bi trebala postojati politička volja da se na određeni period da amnestija od krivičnog gonjenja davaocima mita, što bi rezultiralo povećanjem broja procesuiranih slučajeva korupcije jer taj broj sada iznosi tek između 1 i 1,5% od ukupnog broja podignutih tj. potvrđenih optužnica. 

Tokom seminara, organizovan je i rad u manjim grupama tj. praktične vježbe, što je sve ukupno, uz kvalitet edukatora i angažman samih učesnika, doprinijelo visokom kvalitetu održane edukacije, koja je od strane učesnika, ocijenjena veoma visokim ocjenama.

